
Hariharastutih

હરિહરસ્તુતિઃ

જાહ્નવી મૂર્ધ્નિ  પાદે વા કાલઃ કણ્ઠે વપુષ્યથ ।
કામારિં  કામતાતં વા કઞ્ચિદ્દેવં ભજામહે॥ ૧॥
ગાઙ્ગયામુનયોગેન  તુલ્યં હારિહરં વપુઃ ।
પાતુ નાભિગતં પદ્મં યસ્ય તન્મધ્યગં યથા॥ ૨॥
અબલાઢ્યવિગ્રહશ્રીરમર્ત્યનતિરક્ષમાલયોપેતઃ ।
પઞ્ચક્રમોદિતમુખઃ પાયાત્પરમેશ્વરો મુહુરનાદિઃ ॥ ૩॥
પન્નગધારિકરાગ્રો ગઙ્ગોમાલક્ષિતોઽઙ્ગદોઽગ્રભુજઃ   ।
શશિખણ્ડશેખર ઉમાપરિગ્રહો મુહુરનાદિરવતુ  ત્વામ્॥ ૪॥
ગવીશપત્રો નગજાર્તિહારી   કુમારતાતઃ શશિખણ્ડમૌલિઃ ।
લઙ્કેશસમ્પૂજિતપાદપદ્મઃ પાયાદનાદિઃ પરમેશ્વરો વઃ॥ ૫॥
સ્ફટિકમરકતશ્રીહારિણોઃ પ્રીતિયોગાત્
તદવતુ વપુરેકં કામકંસદ્વિષોર્વઃ ।
ભવતિ ગિરિસુતાયાઃ સાર્ધમમ્ભોધિપુત્ર્યા
સદૃશમહસિ કણ્ઠે યત્ર સીમાવિવાદઃ॥ ૬॥
સમ્પ્રાપ્તં મકરધ્વજેન મથનં ત્વત્તો મદર્થે પુરા
તદ્યુક્તં બહુમાર્ગગાં મમ પુરો નિર્લજ્જ વોઢુસ્તવ  ।
તામેવાનુનયસ્વ-ભાવકુટિલાં હે કૃષ્ણ કણ્ઠગ્રહં
મુઞ્ચેત્યાહ રુષા યમદ્રિતનયા લક્ષ્મીશ્ચ પાયાત્સ વઃ॥ ૭॥
યૌ તૌ શઙ્ખકપાલભૂષિતકરૌ  માલાસ્થિમાલાધરૌ
દેવૌ દ્વારવતીશ્મશાનનિલયૌ નાગારિગોવાહનૌ ।
દ્વિત્ર્યક્ષૌ બલિદક્ષયજ્ઞમથનૌ શ્રીશૈલજાવલ્લભૌ
પાપં વો હરતાં સદા હરિહરૌ શ્રીવત્સગઙ્ગાધરૌ ॥ ૮॥
લોલે બ્રૂહિ કપાલિકામિનિ પિતા કસ્તે પતિઃ પાથસાં

હરિહરસ્તુતિઃ

કઃ પ્રત્યેતિ જલાદપત્યજનનં પ્રત્યેતિ યઃ પ્રસ્તરાત્ ।
ઇત્થં પર્વતસિન્ધુરાજસુતયોરાકર્ણ્ય વાક્ચાતુરીં
સંસ્મેરસ્ય હરેર્હરસ્ય ચ મુદો નિઘ્નન્તુ વિઘ્નં તુ વઃ॥ ૯॥
યસ્માદાસીત્કુમારઃ કુવલયદલવલ્લીલયોવાહ ગઙ્ગાં
વામા યસ્યાઙ્ગસઙ્ગા   પિહિતજનચયો યો ગવીશધ્વજોઽપિ ।
લઙ્કેશાદ્યેકનાથો હિમકરરુચિભૃદ્ભૂવિશેષાશ્રયોઽસૌ
વર્ણસ્યાદ્યસ્ય લોપાદપહરતુ હરિઃ પાતકં વઃ સ્મરારિઃ॥ ૧૦॥
ઇતિ હરિહરસ્તુતિઃ સમાપ્તા ।

